
КОМИ РЕСПУБЛИКАСА ОЛАНПОДУВ ЁРД

Коми Республикаса Оланподув Ёрдлöн

КЫВКÖРТÖД

"Коми Республикаын меставывса асвеськöдлан бöръян органъясын членъяслы, меставывса асвеськöдлан бöръян чина йöзлы, кодъяс вöчöны ассьыныс полномочиеяссö штатын пыр, муниципальнöй службалöн муниципальнöй чинъясын уджалысь муниципальнöй служащöйяслы удждон мынтöмын позяна нормативъяс ыджда йылысь" Коми Республикаса 2005 во декабр 26 лунся 151-РЗ №-а Оланпаслöн 2 статьялысь оланподувлы лöсялöмсö прöверитöм йылысь граждана А.А. Михайловалöн да Е.П. Жикиналöн норасьöм серти делö кузя 

Сыктывкар                                                     2006 вося октябр 24 лун

Коми Республикаса Оланподув Ёрд, кöнi веськöдлысьнас вöлi Ю.В. Гаврюсов, ёрдысьяснас Т.А. Кырнышева да С.Г. Толстов,

Коми Республикаса Оланподувлöн 96 статьяса коймöд юкöн серти, "Коми Республикаса Оланподув Ёрд йылысь" Коми Республикаса Оланпаслöн 3 статьяса медводдза юкöнысь 2 пункт, 90, 91, 92 да 93 статьяяс серти

видлалiс восьса ёрд заседание вылын "Коми Республикаын меставывса асвеськöдлан бöръян органъясын членъяслы, меставывса асвеськöдлан бöръян чина йöзлы, кодъяс вöчöны ассьыныс полномочиеяссö штатын пыр, муниципальнöй службалöн муниципальнöй чинъясын уджалысь муниципальнöй служащöйяслы удждон мынтöмын позяна нормативъяс ыджда йылысь" Коми Республикаса 2005 во декабр 26 лунся 151-РЗ №-а Оланпаслöн 2 статьялысь оланподувлы лöсялöмсö прöверитöм йылысь делö.  

Делö видлалöмлы помканас лои граждана А.А. Михайловалöн да Е.П. Жикиналöн, кодъяс лоöны муниципальнöй служащöйясöн, öтувъя норасьöм, кöнi индыссьö, мый налысь дзескöдöма оланподув правосö удж вылö да уджысь некутшöм увтырттöг ошкöм вылö, мый петкöдчö муниципальнöй служащöйяслы уджысь оз öткодя мынтысьöмын.

Видлалöмлы подувнас лои юалöм, лöсялö-ö  Коми Республикаса Оланподувлы венö вайöдöм нормативнöй положениеыс.

Докладчик-ёрдысь С.Г.Толстовлысь юöртöмсö, Коми Республикалöн Государственнöй Сöвет петкöдлысь, Коми Республикалöн Государственнöй Сöветса Аппаратын Правовöй веськöдланiнлöн социальнöй законодательство юкöнöн веськöдлысь А.В. Турковалысь висьтасьöмсö; Коми Республикаса Юралысьöс петкöдлысь, Коми Республикаса Правительстволöн да Коми Республикаса Юралысьлöн Администрацияын Меставывса асвеськöдлöм кузя веськöдланiнын правовöя могмöдан юкöнöн веськöдлысь Н.А. Соловьёваöс; специалистöс, юридическöй наукаса кандидат Н.Т. Араповöс кывзöм бöрын, сетöм материал да мукöдтор видлалöм бöрын Коми Республикаса Оланподув Ёрд

пасйис:

1. Граждана А.А Михайлова да Е.П. Жикина, кодъяс лоöны Вуктыл карса муниципальнöй районын муниципальнöй служащöйясöн, шыасисны Коми Республикаса Оланподув Ёрдö норасьöмöн сы кузя, мый "Меставывса асвеськöдлан бöръян органъясысь членъяслöн, меставывса асвеськöдлан бöръян чина йöзлöн, кодъяс ассьыныс полномочиеяссö вöчöны штатнöй подув вылын пыр, да Коми Республикаын муниципальнöй службаса чинын уджалысь муниципальнöй служащöйяслöн позяна нормативъяс ыджда йылысь" Коми Республикаса 2005 во декабр 26 лунся 151-РЗ №-а Оланпаслöн 2 статья оз лöсяв оланподувлы.

Муниципальнöй юкöнлöн мутасын олысь морт лыд, а сiдзжö муниципальнöй юкöнлысь сикассö тöд вылын кутöмöн муниципальнöй служащöйяслы удждон мынтан позяна нормативъяс урчитан юкöнын норасьöмын шыöдчысьяс корöны лыддьыны индöм нормативнöй положениесö Коми Республикаса Оланподувлöн 38 статьялы лöсявтöмöн. 

Шыöдчысьяс лыддьöны, мый муниципальнöй служащöйлöн чин серти оклад ыдждаыс оз вермы чинны муниципальнöй юкöнын олысь морт лыд вöсна, сы вöсна мый морт лыдыс оз веж муниципальнöй службаын чина мортлысь полномочие объёмсö, уджсикас дорö квалификационнöй корöмсö. 

Шыöдчысьяс сiдзжö лыддьöны, мый муниципальнöй юкöнын олысь лыд кузя муниципальнöй служащöйлы чина оклад ыдждасö урчитöмыс  торкö муниципальнöй службаын медшöр принципъясысь öтиöс – муниципальнöй служба дорö öткодь корöм да муниципальнöй служащöйясöс правовöя да социальнöя дорйöмлысь принцип.

2. Россия Федерацияса Оланподув серти меставывса асвеськöдлöм, мый лоö йöзöн ассьыныс власьт олöмö пöртан сикасъясысь öтиöн, ассьыс полномочиеяссö вöчö ачыс (3 статья, 2 юкöн; 12 статья). Меставывса асвеськöдлöмлöн публичнöй уджö пырö, торйöн кö, меставывса асвеськöдлан органъяслысь структура ас кежысь определитöм вылö право йöзöн збыльмöдöм, сэтчö пырö муниципальнöй служба котыртöм да нуöдöм муниципальнöй служба котыртан öтувъя принципъяс да муниципальнöй служащöяслöн правовöй положение подув серти.

Федеральнöй оланпасъяслысь Россия Федерацияса Оланподувлы Россия Федерацияса субъектъяслöн нормативнöй правовöй актъяслы лöсялöмсö артмöдöм, мортлысь да гражданинлысь право да вöля дорйöм, удж законодательство да государственнöй власьт органъяслöн система да меставывса асвеськöдлöм котыртöмлöн öтувъя принципъяс лöсьöдöм лоöны Россия Федерациялöн да сылöн субъектъяслöн  öтувъя уджöн (Коми Республикаса Оланподулын 64 статья, 1 юкöнлöн "а", "б", "к", "н" пунктъяс).

Öтувъя удж серти петöны федеральнöй оланпасъяс, мый отсöгöн Коми Республика ачыс ассьыс правосö регулируйтö. Коми Республикаса Оланподувлöн 65 статьяын медводдза юкöн серти Коми Республикалöн оланпасъяс да мукöд нормативнöй правовöй акт оз вермыны паныд мунны Россия федерациялöн полномочиеяс серти государственнöй власьтса федеральнöй органъясöн примитöм оланпасъяслы.

3. Коми Республикаса Оланподувлöн 95, 96 статьяяс да "Коми Республикаса Оланподув Ёрд йылысь" Коми Республикаса Оланпаслöн 1, 90 статьяяс серти Коми Республикалöн Оланподув Ёрд, кыдзи оланподув бöрся видзöдысь судебнöй орган, видзöдö нормативнöй правовöй актъяслысь Коми Республикаса Оланподувлы лöсялöмсö да гражданалöн норасьöмкöд йитöдын урчитö, мый оланподулöн доръян право да вöля кузя вензяна торкöм нормативнöй правовöй актъяссö колö дорйыны оланподув ёрд отсöгöн сэк, кор найöс оз позь бöр лöсьöдны мöд ёрд процедураö. 

Тайö полномочиесö олöмö пöртiгöн Коми Республикаса Оланподув Ёрд вöчö кывкöртöд сöмын  шыöдчöмын индöм юалöм серти да сöмын сiйö нормативнöй правовöй актлöн сэтшöм юкöн серти, мый оланподувлы лöсялöмыс майшöдлö.

Россия Федерацияса Оланподув Ёрдлöн 2006 во июль 17 лунся Кывкöртöдын гижöм правовöй позиция серти видлалан юалöмыс индыссьö шыöдчысьöн, кодлысь интерессö колö правовöя да оланподув серти дорйыны, оз вермы индыссьыны Россия Федерацияса Оланподув Ёрдлöн водзмöстчöм серти, кодлы колö уджавны видзны баланс оланподулöн доръян став донаторлы, тшöтш и мукöд йöзлысь правояс да вöля, колö действуйтны   вылыс юридическöй вына оланподувса судопроизводство серти да вермасян принципъяслöн веськыдлун да  кыкнанладорыслöн öткодьлун серти.

Татшöм жö принципъясöн уджалö и Коми Республикаса Оланподув Ёрд ("Коми Республикаса Оланподув Ёрд йылысь" Коми Республикаса Оланпаслöн 5 статья).

Нормативнöй правовöй актлысь Коми Республикаса Оланподувлы лöсялöмсö прöверитiгöн, правовöй актъяслöн системаын сылысь местасö тöд вылын кутöмöн вылынджык индöм принципъясыс Коми Республикаса Оланподув Ёрдлы оз тшöктыны видлавны нинöм шыöдчысьöн ыстöм шыасьöмысь öтдор, решайтны сöмын право йылысь юалöмъяс.

"Россия Федерацияын меставывса асвеськöдлöм котыртöмын öтувъя принципъяс йылысь" 2003 во октябр 6 лунся 131-ФЗ №-а Федеральнöй оланпаслöн 53 статьялöн мöд юкöн серти чина оклад ыджда, муниципальнöй служащöйлöн чина оклад дорö содтöд чина оклад ыджда да лöсьöдан пöрадок урчитсьöны меставывса асвеськöдлан органъяслöн нормативнöй правовöй актъясöн да дотационнöй муниципальнöй юкöнъясын урчитсьöны позяна нормативъяс серти, мый лöсьöдöма Россия Федерацияса субъект оланпасöн.

Коми Республикаса 2005 во декабр 26 лунся 151-РЗ №-а вензяна Оланпассö, мый урчитö муниципальнöй служащöйяслы удждон ыдждалысь позяна нормативъяс, примитöма "Россия Федерацияын меставывса асвеськöдлöм котыртöмын öтувъя принципъяс йылысь" 2003 во октябр 6 лунся 131-ФЗ №-а Федеральнöй оланпас збыльмöдöм могысь, мыйöн и пыртöма удждон ыдждалысь позяна нормативъяс урчитöмын дзескöдöмъяс,  сы лыдын и муниципальнöй служащöйяслы, дотационнöй муниципальнöй юкöнъясын.

Федеральнöй оланпаслысь тшöктöмъяс да ассьыс полномочиеяс збыльмöдiгöн Коми Республикаса законодательнöй орган аслас Оланпасын стöчмöдiс федеральнöй законоположение да индiс, сы лыдын, муниципальнöй служащöйяслы удждон ыдждалысь позяна нормативъяс муниципальнöй юкöнъяслöн мутасын олысь морт лыд серти, мый сiдзжö лöсялö федеральнöй законодательстволöн шуöмъяслы.

Коми Республикаса сьöм овмöс министерствоöн юöртöмысь тыдовтчö, мый Коми Республикаын став муниципальнöй юкöныс ("Усинск кар" кар кытшлöн муниципальнöй юкöн кындзи) лоöны дотационнöйöн, мöд ногöн кö, эмöсь дзескöдöмъяс, мый урчитöма "Россия Федерацияын меставывса асвеськöдлöм котыртöмын öтувъя принципъяс йылысь" 2003 во октябр 6 лунся 131-ФЗ №-а Федеральнöй оланпасöн, мый оз ло паныд Россия Федерацияса Оланподувлöн 55 статьялы.

Муниципальнöй юкöнъяслысь дотационносьт кузя фактъяс прöверитöм да сылöн подув вылын пыртöм дзескöдöмъяс, мый йитчöма муниципальнöй служащöйяслы  удждон ыдждалысь позяна нормативъяс лöсьöдöмкöд, лои эськö  сёрнитанторйысь, мыйöн шыасисны, кежöм – Коми Республикаса Оланподувлысь да "Коми Республикаса Оланподув Ёрд йылысь" Коми Республикаса Оланпаслысь полномочиеяс торкöм, да и Коми Республикаса Оланподув Ёрдöн  Коми Республикаса Оланподувлöн 96 статья торкöм да ас вылас правосудие органлы лöсявтöм функцияяс босьтöм.

4. Граждана-шыöдчысьяс тайö делö кузяыс вензьöны "Россия Федерацияын меставывса асвеськöдлöм котыртöмын öтувъя принципъяс йылысь" 2003 во октябр 6 лунся Федеральнöй оланпаслысь оланподувлы лöсялöм серти, сэк жö норасьöмас абу панöма сёрни Коми Республикаса Оланподув Ёрдлысь Россия Федерацияса Оланподув Ёрд дорö индöм Оланпаслысь оланподувлы лöсялöмсö прöверитны шыасьöм йылысь.

Оз вермыны видлалан предметöн лоны и  удж вылö право да уджысь ошкöм вылö право увтыртöм йылысь шыöдчысьяслöн доводъяс.

Увтыртöм  улын шыöдчысьяс гöгöрвоöны муниципальнöй служащöйяслы абу öткодь удждон мынтöм морт лыднас торъялысь муниципальнöй юкöнъясын.

Муниципальнöй служба, кыдзи и государственнöй, аслас публично-правовöй характер серти корö служащöйяссянь профессия серти дасьлун да мед вöлiны налöн  колана качествояс, мый лöсялöны 1985 вося меставывса асвеськöдлан Европейскöй Хартиялöн положениеяслы (6 статья) вылыс тшупöда квалификацияа кадръяс бöрйöм йылысь, мый подулалöма опыт да компетентносьт принципъяс вылын да оз мун паныд 1930 во июнь 28 лунся 29 №-а  удж котыртан Войтыркостса конвенциялы (2 статья, 2 юкöн, "б" пункт).

Муниципальнöй служащöйяскöд уджалан контрактыс кырымавсьö асвöляысь сёрнитчöмöн, та вöсна сёрнитчöмлöн аслыспöлöслуныс, мый артмöма муниципальнöй службалöн публично-правовöй спецификаöн, и, сы лыдын удждонöн торъялöмыс оз торк служащöйлысь уджын öткодь праволысь принципсö да Россия Федерацияса субъектлысь полномочиеяссö, кодлöн эм право стöчмöдны татшöм торъялöмъяссö муниципальнöй служащöйяслöн торъя категорияяслы.

Коми Республикаса муниципальнöй служащöйяслы чина оклад серти удждон ыдждасö урчитöмыс муниципальнöй юкöнъясын олысь  лыд серти оз мун паныд удж законодательстволы, сы вöсна мый Россия Федерацияса удж кодекслöн 132 статья серти быд уджалысьлы удждонсö урчитöма сылöн квалификация, уджлöн сьöкта серти да уна-ö да кыдзи  уджсö вöчöма.

Тайö делö кузя индöм обстоятельствосьыс позьö гöгöрвоны, мый муниципальнöй юкöнын олысьяслöн лыд сайын муниципальнöй служащöйяслöн уджлöн ыдждаыс  да  сьöкталуныс.

Сiдзкö, видлаланторйыс норасьöмын шыöдчысьясöн торйöн абу индöма, а Коми Республикаса Оланподув Ёрд аслас водзмöстчöм серти индыссьыны оз вермы, делöыс производствоöн лоö пöдлалöма.

5. Граждана А.А. Михайловалöн да Е.П. Жикиналöн норасьöм кузя делö видлалöмсö вöлi шуöма нуöдны 2006 вося октябр 24 лунö.

2006 вося октябр 17 лунö Коми Республикаса Оланподув Ёрдö воис шыöдчысьяссянь факс пыр ыстöм норасьöмсö бöр босьтöм йылысь шыöдчöм.

2006 вося октябр 19 лунö Ёрдö воис пошта пыр А.А Михайловасянь да Е.П. Жикинасянь шыöдчöм  видлавны норасьöм кузя налысь делöсö натöг, сы вöсна мый транспортöн налы воны ылын.

2006 вося октябр 20 лунö Ёрдö воис факс пыр шыöдчöм, кöнi эскöдöма норасьöмсö бöр босьтöмсö.

"Коми Республикаса Оланподув Ёрд йылысь" Коми Республикаса Оланпаслöн 40, 63 статьяяс подув вылын Коми Республикаса Оланподув Ёрд сувтöдö делö кузя производствосö сiдзжö и шыöдчысьясöн шыöдчöмсö бöр босьтöм вöсна.

Тайö подув вылын "Коми Республикаса Оланподув Ёрд йылысь" Коми Республикаса Оланпаслöн 40 да 63 статьяяс серти Коми Республикаса Оланподув Ёрд 

шуис:

1. "Коми Республикаын меставывса асвеськöдлан бöръян органъясын членъяслы, меставывса асвеськöдлан бöръян чина йöзлы, кодъяс вöчöны ассьыныс полномочиеяссö штатын пыр, муниципальнöй службалöн муниципальнöй чинъясын уджалысь муниципальнöй служащöйяслы удждон мынтöмын позяна нормативъяс йылысь" Коми Республикаса 2005 во декабр 26 лунся 151-РЗ №-а Оланпаслöн 2 статьялысь оланподувлы лöсялöмсö прöверитöм йылысь граждана А.А. Михайловалöн да Е.П. Жикиналöн норасьöм кузя делö серти производствосö дугöдны видлалантор абутöм вöсна да шыöдчöмсö бöр босьтöм вöсна.

2. "Коми Республикаса Оланподув Ёрд йылысь" Коми Республикаса Оланпаслöн 73 статья серти тайö Кывкöртöдыс лоö медбöръяöн, оз обжалуйтсьы, пыр жö вынсялö сiйöс висьталöм бöрын да уджалö веськыда да оз кор мукöд органсянь да чина йöзсянь эскöдöм.

3. "Коми Республикаса Оланподув Ёрд йылысь" Коми Республикаса Оланпаслöн 72 статья серти тайö Кывкöртöдсö колö пыр жö йöзöдны "Коми Республикаса государственнöй власьт органъяслöн индöд-тшöктöмъяс" журналын да "Республика" газетын.

Коми Республикаса Оланподув Ёрд

Комиöдiс  Афанасьева

11 752 пас


